23.01.2018
ქართული პრესის მონიტორინგი

სარჩევი:
3რეზონანსი


3ოპოზიციის გამაერთიანებელი აპოლიტიკური ფიგურა (რეზონანსი)


4"სააკაშვილის მიერ უკრაინაში ინიცირებული პრობლემები გადმოვა საქართველოში" (რეზონანსი)


5მოსახლეობის შემოსავლის 20% აზარტულ თამაშებში იფლანგება (რეზონანსი)


7მიწის კოდექსი ქვეყანას კიდევ 1 წელი არ ექნება (რეზონანსი)


8ძველი ინფრასტრუქტურა უზარმაზარ შენობებს ვეღარ უძლებს! (რეზონანსი)


10უბედურების მომტანი გვირაბი (რეზონანსი)


11მანქანების ტექდათვალიერება ძალიან დაბალი ტემპით მიმდინარეობს (რეზონანსი)


13რეგიონული ომის საფრთხე და ბაქო-ჯეიჰანის ნავთობსადენი დარტყმის ქვეშ (რეზონანსი)


14ახალი თაობა


14რატომ ჩამოვიდა კადიროვის ემისარი მუსლიმ ხუჩიევი საქართველოში (ახალი თაობა)


15მამუკა არეშიძე: „არ გამოვრიცხავ გიორგი მარგევლაშვილი 2020 წლის საპარლამენტო არჩევნებისთვის ემზადება“(ახალი თაობა)


16ნანა დევდარიანი: „საქართველოს საზღვრები სააკაშვილმა მოარყია“ (ახალი თაობა)


16„ცდილობენ დეკანოზი გიორგი მამალაძე დათრგუნონ, რომ მისგან სასურველი ჩვენება მიიღონ“ (ახალი თაობა)


17ვახტანგ მაისაია: „ კონფლიქტი თურქეთ-სირიის საზღვარზე კავკასიაში ძალთა ბალანსს შეცვლის“ (ახალი თაობა)




რეზონანსი

ოპოზიციის გამაერთიანებელი აპოლიტიკური ფიგურა (რეზონანსი)

ავტ. ნინო ქეთელაური

ალეკო ელისაშვილი, გიორგი მარგველაშვილი, ნიკა მელია, დავით ბაქრაძე, გიგი უგულავა, შალვა ნათელაშვილი, ნინო ბურჯანაძე - საპრეზიდენტო არჩევნებამდე 9 თვით ადრე, „რეზონანსის“ აზრით, ასეთია იმ სავარაუდო კანდიდატების სია, რომლებიც შესაძლოა, ოპოზიციიდან დასახელდნენ.

პოლიტოლოგების ნაწილი მიიჩნევს, რომ თუ ოპოზიცია საერთო ნეიტრალურ კანდიდატზე არ შეთანხმდება, მმართველი გუნდის დამარცხება გაუჭირდება. ხოლო თუ საერთო კანდიდატი გაიმარჯვებს, გაუჩნდებათ შანსი, რომ 2020 წლის საპარლამენტო არჩევნებიც მოიგონ.

კონსტიტუციონალისტი ვახტანგ ძაბირაძე "რეზონანსთან" საუბრისას ამბობს, რომ ოპოზიცია იმდენად არაპროგნოზირებადია, კონკრეტული გვარების დასახელება ამ ეტაპზე რთულია. თუმცა აღნიშნავს, რომ თუ მათ ხელისუფლებასთან სერიოზული კონკურენციის სურვილი აქვთ, ვიწრო პარტიული ინტერესი უნდა გადადონ და საერთო კანდიდატზე შეთანხმდნენ. რამდენად რეალურია, რომ ეს საერთო კანდიდატი მოქმედი პრეზიდენტი მარგველაშვილი იყოს, ძაბირაძე ამბობს, რომ მას გამარჯვების ნაკლები შანსი აქვს.
 ვახტანგ ძაბირაძე: "იქიდან გამომდინარე, რომ ოპოზიცია არაპროგნოზირებადია, რთულია კონკრეტულ გვარებზე საუბარი, თუმცა ერთი რამ ცხადია, რომ პარტიებს საკუთარი კანდიდატებით არჩევნებში გამარჯვება გაუჭირდებათ. ოპოზიციის წინაშე დგას სტრატეგიული ამოცანა, მათ საზოგადოებას უნდა აჩვენონ, რომ ხელისუფლებასთან არჩევნების გზით ბრძოლა შესაძლებელია. ეს არის აქ ყველაზე მნიშვნელოვანი იმიტომ, რომ თუ ხელისუფლებასთან ბრძოლას ოპოზიციის მიერ დასახელებული საერთო კანდიდატი მოიგებს, მათ უჩნდებათ შანსი, რომ 2020 წლის საპარლამენტო არჩევნებშიც მოიგონ. ამდენად, ოპოზიციამ უნდა იფიქროს არა პარტიული კანდიდატის გაყვანაზე, არამედ ერთობლივად შეარჩიონ შეიძლება სულაც აპოლიტიკური ადამიანი, რომელიც ყველასთვის მეტ-ნაკლებად მისაღები იქნება. თუ ამ ყველაფერს კარგად გაიაზრებენ, მაშინ საპრეზიდენტო სავარძლისთვის ძალიან სერიოზული ბრძოლა შეიძლება". 

"სააკაშვილის მიერ უკრაინაში ინიცირებული პრობლემები გადმოვა საქართველოში" (რეზონანსი)
ავტ. თიკო ოსმანოვა

„სააკაშვილის ექსტრადირება თეორიულად შესაძლებელია, მაგრამ ამასთან დაკავშირებით პრობლემის მეტს ვერაფერს ვხედავ. აპოკალიფსურ სურათს ვერ ვხედავ სცენარის ასეთი განვითარების შემთხვევაში, მაგრამ მუდმივი თავის ტკივილი და დესტაბილიზაციის წყარო იქნება", - ამბობს "რეზონანსთან" საუბრისას პოლიტოლოგი გია ხუხაშვილი. რაც შეეხება  საპრეზიდენტო არჩევნებს და მმართველი გუნდის კანდიდატს ხუხაშვილი ამბობს, რომ ეს საინტერესო არაა, რადგან "ქართულ ოცნებაში" გამოკვეთილი ლიდერები არ არსებობენ. შესაბამისად, ნებისმიერი შეიძლება დააყენონ. ნებისმიერი პიროვნება "ქართული ოცნებიდან" აიღებს ზუსტად იმდენი რაოდენობის ხმას, რამდენსაც მოახერხებს პარტია და ადმინისტრაციული რესურსი. ასე რომ, რა მნიშვნელობა აქვს, ვის დააყენებენ, მით უმეტეს, რომ ეს ინსტიტუტი ყველანაირად დააკნინეს. მათი ცვლილება ამ ინსტიტუტის შეურაცხყოფაა და მეტი არაფერი.

 კითხვაზე, უნდა მიიღოს თუ არა საქართველომ პოროშენკოს წინადადება რუსეთის წინააღმდეგ სანქციების დაწესებისთვის? ხუხაშვილი პასუხობს, რომ  საქართველო პოროშენკოს იძულებით თამაშზე  არ უნდა გაჰყვეს და არ უნდა გააჩინოს იმ ტიპის რისკები, რისი აუცილებლობაც ქვეყანაში არ არის. 
მოსახლეობის შემოსავლის 20% აზარტულ თამაშებში იფლანგება (რეზონანსი)

ავტ. მარი ჩიტაია

საქართველოს მოსახლეობის ფულადი შემოსავლის დაახლოებით 20% აზარტულ თამაშებში იხარჯება. ზოგიერთი მოთამაშე კაზინოებსა და ტოტალიზატორებში - შემოსავლის ნახევარს, ზოგიც მთელ ჯამაგირს ტოვებს. როგორც ირკვევა, ყველაზე მეტად ხალხი ტოტალიზატორებზეა დამოკიდებული. მხოლოდ კაზინოებსა და ონლაინ თამაშებზე დამოკიდებულების გამო 2017 წელს მოსახლეობის შემოსავალი 12%-ით შემცირდა. ეს არის ის ხარკი, რომელსაც ადამიანები უხდიან საკრედიტო დაწესებულებებს ან რასაც ადამიანი ოჯახის წევრების მალულად სათამაშო ბიზნესში ხარჯავს. „რეზონანსის“ ცნობით,  თუკი მაღალშემოსავლიანი სეგმენტი ძირითადად სამორინეებზეა დამოკიდებული, ტოტალიზატორსა და ონლაინ თამაშებში უბრალო ხალხი მასობრივადაა ჩაბმული, მათ შორის ისეთებიც, რომელთაც საერთოდ არ აქვთ შემოსავალი და ოჯახს ლუკმაპურის სახსარსაც აცლიან. როგორც სპეციალისტები განმარტავენ, საბანკო კრედიტზე დამოკიდებულების ერთ-ერთი მაპროვოცირებელი ფაქტორი სწორედ აზარტული თამაშებია.

სიტუაცია არ შეიცვლება, სანამ კანონპროექტში აზარტულ თამაშებთან დაკავშირებით ცვლილება არ შევა ძალაში. რამდენიმე წელია, რაც ხელისუფლებაში საკანონმდებლო ცვლილებაზე მიდის საუბარი, კანონპროექტზე მუშაობაც დასრულებულია, მაგრამ მისი მიღება ჭიანურდება. როგორც ადამიანის უფლებათა დაცვისა და სამოქალაქო ინტეგრაციის კომიტეტის წევრი ირაკლი ბერაია ამბობს, სამუშაო ჯგუფმა, რომლის წევრიც თავად არის, საკანონმდებლო ინიციატივაზე მუშაობა 2017 წლის ნოემბერში დაასრულა.

"ყველა მწვავე საკითხი განვიხილეთ, მათ შორის, აზარტულ თამაშებში ჩართვა, 18-ის ნაცვლად, 21 წლიდან რომ იყოს დასაშვები. პარლამენტში განხილვა რომ დაიწყება, კანონპროექტის დეტალური ანალიზი მოხდება. ჩემი აზრით, აღნიშნული კანონპროექტი არის დაბალანსებული. მისი მიღების შემთხვევაში არც ბიზნესი დაზარალდება და არც ასეთი სოციალური პრობლემები გვექნება, რაც აზარტულ თამაშებში ბავშვების ჩართვის გამო გვაქვს", - აღნიშნავს ბერაია.
რაც შეეხება ონლაინ კაზინოების სრულ აკრძალვას, ბერაიას თქმით, ეს არის ერთადერთი საკითხი, რომელზეც სამუშაო ჯგუფის ფარგლებში განხილვა არ ყოფილა, თუმცა, მისი აზრით, სრული აკრძალვა არასწორი და არაეფექტური იქნება.

მიწის კოდექსი ქვეყანას კიდევ 1 წელი არ ექნება (რეზონანსი)

ავტ. მარი ჩიტაია

მიწის კოდექსზე მუშაობას პარლამენტი საგაზაფხულო სესიაზე დაიწყებს, ხოლო ახალი კანონპროექტი მზად უკვე ნოემბრიდან იქნება. ამჟამად, მთელი ქვეყნის მასშტაბით მორატორიუმია გამოცხადებული. საპარლამენტო უმრავლესობის პოზიციაა, რომ სასოფლო-სამეურნეო დანიშნულების მიწას, როგორც ქვეყნის მნიშვნელოვან რესურსს, ფლობდეს მხოლოდ საქართველოს მოქალაქე ან საქართველოს კანონმდებლობით დარეგისტრირებული იურიდიული პირი.

საპარლამენტო უმრავლესობამ საკითხის განხილვა სექტემბრის დასაწყისში დაჩქარებული წესით დაიწყო, თუმცა პირველი მოსმენის შემდეგ პროცესი აღარ გაგრძელებულა. საკითხს მმართველი გუნდი არც არჩევნების შემდეგ, განახლებული მოსმენის ფარგლებში დაბრუნებია. როგორც აღმოჩნდა, ამ ეტაპზე სამუშაო ჯგუფიც არ არის ჩამოყალიბებული. 
საკანონმდებლო ინიციატივის ერთ-ერთი ავტორი, პარლამენტის აგრარულ საკითხთა კომიტეტის თავმჯდომარის პირველი მოადგილე გელა სამხარაული "ბიზნეს-რეზონანსთან" საუბრისას განმარტავს, რომ მიწის კოდექსთან დაკავშირებით, შესაძლოა, კიდევ იყოს ცვლილებები, რაზეც მსჯელობა გაგრძელდება. დეპუტატი იმედოვნებს, რომ ორგანულ კანონს ექნება მაღალი ნდობა და სასოფლო-სამეურნეო მიწა მხოლოდ საქართველოს მოქალაქეების მფლობელობაში დარჩება.

 გელა სამხარაული: "მიწის კოდექსზე მომუშავე ჯგუფი უნდა ჩამოყალიბდეს და შემდგომ მოხდება განხილვა. ვფიქრობ, საგაზაფხულო სესიაზე დავიწყებთ ამ საკითხზე მუშაობას. მაშინაც და ამ შემთხვევაშიც მორატორიუმს ვუჭერ მხარს. მიმაჩნია, რომ მიწა არის ჩვენი ქვეყნის სიმდიდრე, განსაკუთრებული რესურსი და სიფრთხილით უნდა მოვეკიდოთ. გამომდინარე იქიდანაც, რომ მიწა ამოწურვადი რესურსია, მასთან დაკავშირებულ ნებისმიერ საკითხს გონივრულად უნდა მივუდგეთ. უკვე საგაზაფხულო სესიაზე გარკვეული მონახაზი გვექნება. რაც შეეხება ამჟამინდელ მორატორიუმს, იგი ითვალისწინებს უცხო ქვეყნის მოქალაქეებზე და უცხო ქვეყნის ტერიტორიაზე დარეგისტრირებულ კომპანიებზე მიწის გასხვისების შეზღუდვას. მორატორიუმი ძალაშია, ვიდრე ჩვენ ვიმუშავებთ სასოფლო-სამეურნეო დანიშნულების მიწის შესახებ ორგანულ კანონზე, სადაც მოხდება ყველა მიდგომის გათვალისწინება.“
ძველი ინფრასტრუქტურა უზარმაზარ შენობებს ვეღარ უძლებს! (რეზონანსი)
ავტ. ნათია ლომიძე

საქართველოს დედაქალაქსა და სხვა დიდ ქალაქებში, დიდი მშენებლობებისა და ძველი დაზიანებული ინფრასტრუქტურული პრობლემების გამო, ცხოვრება შეუძლებელი გახდა. ახალი საცხოვრებელი კორპუსების მშენებლობის კვალდაკვალ ძირეული პრობლემები - სანიაღვრე გაყვანილობები, პარკინგი და ვიწრო ქუჩები - დღემდე მოუწესრიგებელია. თბილისის ბევრ უბანს არ აქვს ეზო და სკვერი, რაც ვითარებას ამძიმებს. ამ მხრივ რთული ვითარებაა ბათუმშიც.

ურბანისტები პრობლემის მოგვარების ერთ-ერთ გზად გამოუსადეგარი ინფრასტრუქტურის მოწესრიგებასა და მაღალსართულიანი კორპუსების მშენებლობის შეჩერებას მიიჩნევენ. ქუჩების სივიწროვე და მუდმივი საცობები გადაუჭრელ საკითხებად იქცა. ქალაქ-დაგეგმარების სპეციალისტი ლადო ვარდოსანიძე "ბიზნეს-რეზონანსთან" ამბობს, რომ ინფრასტრუქტურული პრობლემები, რომლებიც როგორც თბილისის, ისე სხვა დიდი ქალაქების თანამდევია, სასწრაფოდ მოგვარებას საჭიროებს. გარდა ამისა, გასათვალისწინებელია იმ დიდი მშენებლობების საკითხის დარეგულირება, რაც ყველა დიდი ქალაქს თავსატეხად ექცა.

ლადო ვარდოსანიძე: „დღესდღეობით შექმნილ ვითარებას მიწისქვეშა პარკინგები არ უშველის. როგორ უნდა მოწესრიგდეს ამ მხრივ პირობები, ჩვენ, ურბანისტებს, გაგვაჩნია გეგმა. პრობლემის მოგვარება აუცილებლად ეზოებით უნდა დაიწყოს. შენობების უმეტესობას დღეს ეზო არ გააჩნია. ბავშვებს ელემენტარული სათამაშო მოედნები არ აქვთ. მხოლოდ ერთეულ შემთხვევებში არის ნორმალური პირობები, როცა მშენებელი ყველა საჭირო ნიუანსს ითვალისწინებს.

რაც შეეხება ძირეულ პრობლემებს - გაყვანილობა, კანალიზაცია ან სხვა მსგავსი საკითხები - სასწრაფოდ მოსაგვარებელია. მოსახლეობა ყოველდღიურად მატულობს, ძველი ინფრასტრუქტურა კი ასეთ რაოდენობას და დატვირთვას ვერ გაუძლებს. ყველა დიდ ქალაქში ამგვარ პრობლემას ვაწყდებით.

ბათუმში ხომ საერთოდ კატასტროფაა. სანიაღვრე სისტემა იმდენად მოუწესრიგებელია, ერთი გაწვიმებაც კი საშინელი პრობლემის წინაშე აყენებს მთელ ქალაქს".
 უბედურების მომტანი გვირაბი (რეზონანსი)

ავტ. მარი ჩიტაია

შრომის უსაფრთხოების წესების დაუცველობის გამო ქვეყანაში სხვადასხვა ტიპის სამუშაოებზე უბედური შემთხვევები გახშირდა. რკინიგზელთა ახალი პროფესიული კავშირის ინფორმაციით, ხარაგაულის რაიონის სოფელ ბეჟათუბანში გუშინ სარკინიგზო გვირაბის მშენებლობაზე აფეთქება მოხდა. შედეგად სამი მუშა მძიმედაა დაშავებული. მათგან ერთ-ერთი თბილისში გადმოიყვანეს სამკურნალოდ. რკინიგზელთა პროფკავშირის ცნობით, გვირაბის აფეთქების შესახებ მუშებს ინფორმაცია არ ჰქონდათ.

„რეზონანსის“ თანახმად, ხარაგაულში მიმდინარე გვირაბის მშენებლობას მუდმივი დაძაბულობა და შეხლა-შემოხლა ახლავს თან, ხშირია მუშათა გამოსვლები და აქციები. სწორედ რამდენიმე დღის წინ დასაქმებულები შრომითი უსაფრთხოების ნორმების უხეშ დარღვევას აპროტესტებდნენ, რის შემდეგაც ადგილზე შრომის ინსპექტირების დეპარტამენტი ჩავიდა.

მუშები სახელფასო დავალიანების დაფარვასაც მოითხოვდნენ და დაუფარავად ამბობდნენ, რომ გვირაბში არის მძიმე სამუშაო პირობები, უსაფრთხოების ნორმები დაცული არ არის, რაც მათ სიცოცხლეს და ჯანმრთელობას სერიოზულ საფრთხეს უქმნის.

 გაზეთის ცნობით, ჩინეთის რკინიგზის 23-ე ბიუროს ხარაგაულის გვირაბის მშენებლობაზე სულ 120 ადამიანი ჰყავს დასაქმებული, მათგან 60 საქართველოს მოქალაქე, ხოლო 60 ჩინეთის სახალხო რესპუბლიკის მოქალაქეა. ჩინურ კომპანიასთან ქართველ მუშებს დავა შარშანაც ჰქონდათ, რაზეც იმხანად "რეზონანსიც" წერდა. მაშინ შრომის ქმედითი ინსპექცია არ არსებობდა და კონტროლის მექანიზმიც შესუსტებული იყო. მართალია, დღეს სხვა რეალობაა - შრომის ინსპექცია არსებობს, მაგრამ „რეზონანსის“ შეფასებით, მდგომარეობის გაუმჯობესება არაფერში იგრძნობა. სავარაუდოდ, სიტუაცია არც შეიცვლება, სანამ კანონმდებლობის აღსრულება არ გამკაცრდება და შრომის უსაფრთხოების წესები საბოლოოდ არ დაიხვეწება.
მანქანების ტექდათვალიერება ძალიან დაბალი ტემპით მიმდინარეობს (რეზონანსი)

ავტ. თამუნა მუკბანიანი

2018 წლის 1-ლი იანვრიდან დაანონსებული ავტომობილების ტექნიკური დათვალიერება რეალურად ვერ ამოქმედდა და  არც მძღოლები აქტიურობენ. შარშანდელ ანალოგიურ პერიოდთან შედარებით, 30%-იანი მატებაა იანვრის პირველ დღეებში. შარშან ამ დროს ძალიან დაბალი აქტივობა იყო. სპეციალისტებს ეეჭვებათ, რომ საპატრულო პოლიციამ ტექდათვალიერების სრულფასოვანი კონტროლი განახორციელოს.

ამჟამად სავალდებულო ინსპექტირება მხოლოდ მათთვისაა, ვისაც აქამდეც მოეთხოვებოდა ავტომობილის გამართულობის შემოწმება - სამგზავრო (8 ადგილის ზემოთ) და სატვირთო ავტომობილებისა (3.5ტ. ზემოთ) და სახელმწიფო დაწესებულებების კუთვნილი მანქანების. იანვრიდან გაიზარდა ჯარიმის ოდენობაც. იგი ფიზიკური პირებისათვის უკვე 50 ლარს შეადგენს, ხოლო იურდიული პირებისათვის - 200 ლარს. მიუხედავად ამისა, მომსახურების ცენტრებში სიხალვათეა. დარგის სპეციალისტები აღნიშნავენ, რომ მკაცრი კონტროლის მექანიზმისა და აღსრულების გარეშე ნებისმიერი კანონი ფორმალურია.

საქართველოს ტრანსპორტისა და გზების ასოციაციის თავმჯდომარე დავით მესხიშვილი "ბიზნეს-რეზონანსთან" საუბრისას აცხადებს, რომ მთავარი არა ჯარიმის ოდენობა და ევროპული სტანდარტები, არამედ კანონის აღსრულების მექანიზმის დახვეწაა.

დავით მესხიშვილი: "ყველაზე მნიშვნელოვანი საკითხი ახლა ისაა, რამდენად დახვეწილი და ახალია კანონის აღსრულების მექანიზმი, რადგან ტექდათვალიერება, რომელიც ყოველთვის სავალდებულო იყო, მხოლოდ ფორმალურ ხასიათს ატარებდა და რეგისტრირებული ავტომობილების 14%-ზე მეტი მას არასდროს გადიოდა. ზოგადად, ინსპექტირების პროცესს, რასაკვირველია, მხარს ვუჭერთ, თუმცა მთავარია, ქმედითი და შედეგიანი იყოს. გაზრდილმა ჯარიმამ კანონის აღსრულებას თითქოსდა ხელი უნდა შეუწყოს, მაგრამ მე პირადად ვერ წარმომიდგენია, საპატრულო პოლიციამ როგორ უნდა აკონტროლოს ქალაქში მოძრავი მანქანები. პატრულმა რამდენ რამეს მიაქციოს ყურადღება? საჭიროა, ელექტრონული ბაზები იყოს დროულად გამართული და ავტომატურად შედიოდეს საერთო ქსელში, რაზე წვდომაც ექნება საპატრულო პოლიციას.“
რეგიონული ომის საფრთხე და ბაქო-ჯეიჰანის ნავთობსადენი დარტყმის ქვეშ (რეზონანსი)

ავტ. ეკატერინე ბასილაია

სირიაში კიდევ ერთი ახალი ფრონტი გაიხსნა. 3 დღეა, თურქული არმია სირიის ჩრდილოეთით სრულმასშტაბიან სამხედრო ოპერაციას ახორციელებს იქ განლაგებული ქურთული შეიარაღებული დაჯგუფებების სრულად განადგურების განაცხადით.

უსაფრთხოების საკითხებში ექსპერტ ვახტანგ მაისაიას განცხადებით, ეს უკვე ახალი ომია.

"ეს პროცესი ჩვენთვის სასიხარულო არ არის. ერთი, რომ ჩვენი ორი სტრატეგიული მოკავშირე უპირისპირდება ერთმანეთს და ეს ძალიან ცუდი ფონია საქართველოსთვის. მეორე, ჩვენი უსაფრთხოების რკალმა 800 კილომეტრიდან 500 კილომეტრამდე ჩამოიჩოჩა. თუ ამოქმედდება "ქურთების მუშათა პარტია", დიდია ალბათობა, მათ ბაქო-ჯეიჰანის ნავთობსადენს დაარტყან. ასევე, შესაძლებელია, ქურთები გააქტიურდნენ უშუალოდ თურქეთის ტერიტორიაზე და შეიძლება მივიღოთ რეგიონული ომი", -  ამბობს მაისაია. მისი თქმით, ანკარას ფარულად სირიაც და რუსეთიც უჭერენ მხარს.

ვახტანგ მაისაია: "ჯერჯერობით აშშ-ს არაფრის გაკეთება არ შეუძლია, რადგან მაშინ ქურთების დასაცავად თურქეთის წინააღმდეგ უნდა გამოიყენონ ავიაცია, რაზეც ვერ წავლენ და ანკარაც ამით სარგებლობს. თურქებმა ზღვარი გადალახეს და, ფაქტობრივად, ამერიკელების მოკავშირეებს შეუტიეს, ამიტომ აშშ-თურქეთს შორის დიდ გამწვავებას უნდა ველოდოთ. საკმაოდ მაღალია ალბათობა, რომ ნატოდან თურქეთის გამოსვლის პროცესიც დაიწყოს“.

 ახალი თაობა

რატომ ჩამოვიდა კადიროვის ემისარი მუსლიმ ხუჩიევი საქართველოში (ახალი თაობა)

ავტ. შორენა მარსაგიშვილი
 გამოცემის ცნობით, საქართველოს უსაფრთხოების სამსახურის კონტრტერორისტულმა დეპარტამენტმა ახმედ ჩატაევთან დაკავშირებული კიდევ ერთი პირი დააკავა. სუს-ის განმარტებით დაკავებულ იქნა საქართველოს მოქალაქე ანატოლი ბერძენიშვილი, რომელმაც ახმედ ჩატაევს და მის დაჯგუფებას დახმარება გაუწია.    თბილისში ბერი სალოსის ქუჩაზე ჩატარებული სპეცოპერაციისა და პანკისის ხეობაში განვითარებული მოვლენების შემდეგ საქართველოში გასაიდუმლოებული ვიზიტით გროზნოს მერი მუსლიმ ხუჩიევი ჩამოვიდა. ის რამზან კადიროვის უახლოესი გარემოცვის წევრი. გაზეთი აღნიშნავს, რომ ხუჩიევი რუსთავი 2-ის კამერამ ბათუმში დააფიქსირა.   კადიროვისა და ხუჩიევის დამოკიდებულება საქართველოს მიმართ ცნობილია, კადიროვმა 2008 წლის ომში საქართველოს წინააღმდეგ მებრძოლი ჩეჩნები პირადად დააჯილდოვა. ხუჩიევმა კი ცოტა ხნის წინ, ცხინვალის მერს უმასპინძლა და გროზნო დაათვალიერებინა. „ახალი თაობა“ ვარაუდობს, რომ საქმე სერიოზულადაა, განსაკუთრებით მაშინ, როცა პანკისში ვითარება ასეთი დაძაბულია.
 მამუკა არეშიძე: „არ გამოვრიცხავ გიორგი მარგევლაშვილი 2020 წლის საპარლამენტო არჩევნებისთვის ემზადება“(ახალი თაობა)

ავტ. ნათია ხურცილავა

  ინტერვიუ მამუკა არეშიძესთან
 „ახალ თაობასთან“ საუბარში მამუკა არეშიძე ამბობს, რომ საპრეზიდენტო არჩევნებისთვის „ქართულ ოცნებას“  სოლიდური კანდიდატურის შერჩევა მოუწევს. მისი სიტყვებით, მოცემულ ეტაპზე „ქართული ოცნების“ კულუარებში გიორგი კვირიკაშვილი განიხილება. რესპოდენტის თქმით, საპრეზიდენტო კანდიდატს „ქვეგუნდები“ ვერ შეარჩევენ და გადამწყვეტი ხმა ბიძინა ივანიშვილს ექნება.
 რაც შეეხება გიორგი მარგველაშვილის გეგმებს, მამუკა არეშიძის აზრით,   მარგველაშვილი აღარ მოინდომებს პრეზიდენტობას , რადგან მას ძალიან რთული 5 წელიწადი ჰქონდა- „მარგველაშვილის მიმართ ყველა მხრიდან მიდიოდა შეტევა და თავადაც საკმაოდ შეცდომები დაუშვა“. შესაბამისად, რამდენად გადაწყვეტს ხელმეორედ ამ „ყულფში“ თავის გაყოფას მოქმედი პრეზიდენტი რთული სათქმელია.

არეშიძე ვარაუდობს, რომ გიორგი მარგველაშვილი 2020 წლის საპარლამენტო არჩევნებისთვის მოემზადება და არ არის გამორიცხული, რომ საპარლამენტო არჩევნებზე ზოგიერთი ოპოზიციური ძალის, პარტიების გამაერთიანებელ ლიდერად მოევლინოს საზოგადოებას.

 ნანა დევდარიანი: „საქართველოს საზღვრები სააკაშვილმა მოარყია“ (ახალი თაობა)

ავტ. ნონა ცაბაძე

 ინტერვიუ ნანა დევდარიანთან

 ნანა დევდარიანი ბერი გაბრიელ სალოსის ქუჩაძე  ჩატარებულ სპეცოპერაციასა და პანკისის ხეობაში შექმნილ ვითარებაზე საუბრობს და  ჩატაევის შემოსვლასთან დაკავშირებთ აღნიშნავს, რომ  სააკაშვილმა „მოაღიავა საზღვრები და უკიდურესად გაამარტივა უცხო ქვეყნებიდან ადამიანების შემოსვლა, ასეთი ნაკადის კონტროლირება  კი ძალიან ბევრ განვითარებულ სახელმწიფოსაც  უჭირს.“  რესპოდენტის აზრით,  არსებულ გამოწვევებს სახელმწიფოს მხრიდან შესაბამისი პასუხი სჭირდება.

რაც შეეხება  მიხეილ სააკაშვილის ექსტრადირების საკითხს, ნანა დევდარიანი ამბობს, რომ „ქართულ ოცნებას“ ყოფილი პრეზიდენტის ექსტრადირების „დიდ სურვილს“ ვერ ამჩნევს. ამასთანვე სააკაშვილი სადაც არ უნდა იყოს: საქართველოში უკრაინასა თუ აშშ-ში ყველგან თავის ტკივილია, რადგან არაპროგნოზირებადი პიროვნებაა და არავინ იცის ხვალ რას გააფუჭებს.

„ცდილობენ დეკანოზი გიორგი მამალაძე დათრგუნონ, რომ მისგან სასურველი ჩვენება მიიღონ“ (ახალი თაობა)

ავტ. შორენა მარსაგიშვილი

ე. წ. „ციანიდის საქმეში“ სიახლეა, გაზეთის შენიშვნით, თებერვალში მამა გიორგი მამალაძის დაკავებიდან ერთი წელი გადის და ამ დროის მანძილზე საგამოძიებო უწყებამ ვერ მიაკვლია პირს რომლისგანაც დეკანოზმა ციანიდი შეიძინა, თუმცა საქმის პროკურორის  ჯარჯი წიკლაურის მტკიცებით, გამოკითხულია კონკრეტული პირი, რომელთანაც დეკანოზი მამალაძე გერმანიაში წასვლის წინ აწარმოებდა მოლაპარაკებას რაღაცის შესაძენად. წიკლაურის განცხადებით, ეს პირი მამალაძის გერმანიაში გამგზავრებამდე დმანისში იმყოფებოდა.

„ახალი თაობის“ ცნობით, პირი რომელზეც  პროკურორი საუბრობს ლაშა დვალიშვილია, რომლის მეუღლეც დეკანოზის ნათესავია.

დეკანოზის ადვოკატი მიხეილ რამიშვილი „ახალ თაობასთან“ საუბარში ამბობს, რომ საგამოძიებო უწყება  მიზანმიმართულად ცდილობს სასამართლოს და საზოგადოების  შეცდომაში შეყვანას. ადვოკატი არ გამორიცხავს, რომ პროკურატურამ დვალიშვილზე  ზეწოლა განახორციელოს.

 ვახტანგ მაისაია: „ კონფლიქტი თურქეთ-სირიის საზღვარზე კავკასიაში ძალთა ბალანსს შეცვლის“ (ახალი თაობა)

ავტ. გულიკო ბალაძე

  ინტერვიუ ვახტანგ მაისაიასთან

 ვახტანგ მაისია ამბობს, რომ თურქეთ-სირიის საზღვარზე წარმოშობილი კონფლიქტი ძალთა ბალანსს შეცვლის, მითუმეტეს თუ ამერიკელები და თურქები ერთმანეთს დაუპირისპირდნენ. 

„ ლოკალური ომი გარდაუვალია, შეიძლება საინტერესო კომბინაცია გათამაშდეს, თურქეთი და ირანი დაუპირისპირდნენ ამერიკელებს და ქურთებს. ამერიკელები სირიელ ქურთებს ყოველგვარი ანაზღაურების გარეშე, მათ შორის ჰაერსაწინააღმდეგო თავდაცვითი სისტემებით და იარაღით ამარაგებენ“- ამბობს მაისაია.

